
SvastiHaste ! Namaste (Devi Stotram)

ಸ್ವಸ್ತಿ-ಹಸ್ತೇ ! ನಮಸ್ತೇ (ದೇವೀ-ಸ್ತೋತ್ರಂ)

ಸಮ್ಮಾನ್ಯಾ ಸ್ವೀಯ-ನಾಮ್ನಾ ಮಹತಿ ಜಗತಿಯಾ ದುರ್ಗತೇರ್ನಾಶಯಿತ್ರೀ
ದೈತ್ಯಾನಾಂ ದಾರಯಿತ್ರೀ ದರ-ದುರಿತ-ಕೃತಾಂ ಚಂಡ-ಮುಂಡಾದಿ-ಹಂತ್ರೀ .

ಚಂಡೀ ವೈ ಖಂಡಿತಾಘಾ ಪ್ರಹರಣ-ನಿವಹೈರ್ಮಂಡಿತಾಂಗೀ ಪ್ರಚಂಡಾ
ದುರ್ಗೇ !ತ್ವಂ ದುಃಖ-ದಾಹಂ ಕುರು ಭುವಿ ಕೃಪಯಾ ಲೋಕ-ಕಲ್ಯಾಣಮಾರ್ಗೇ .. 1..

ಆಶೀರ್ವಾದಂ ಪ್ರದೇಹಿ ಪ್ರಣತಜನ-ಕೃತೇ ಸರ್ವದಾ ಶರ್ವಜಾಯಾ
ರುದ್ರಾಣೀ ತ್ವಂ ಸುಭದ್ರಂ ವಿತರ ಚಿರದಿನಂ ಶಕ್ತಿರಾದ್ಯಾ ಸುವಿದ್ಯಾ .
ನಿತ್ಯಾ ಕಾತ್ಯಾಯನೀ ತ್ವಂ ದಹ ಕಲಿ-ಕಲುಷಂ ಕಾಲಿಕಾ ಕಾಲರೂಪಾ
ಮೂರ್ತ್ತಿಸ್ತೇ ಸೌಮ್ಯ-ಭೀಮಾ ತಿರಯತು ನಿತರಾಂ ಭೀತಿಮಾತಂಕಜಾಲಂ .. 2..

ಸಿಂಹಾಸೀನಾ ಸುಹಾಸಾ ವಿದಲಿತ-ಮಹಿಷಾ ದಿವ್ಯಭಾಸಾ ವಿಭಾಂತೀ
ಮಹ್ಯಾಂಮೋಹಾದಿ-ಹಂತ್ರೀ ಗಣಪತಿ-ಜನನೀಮೋಹಿನೀ ಮಾನನೀಯಾ .

ಮಂದಾರೈರ್ಮೋದಯಂತೀ ರುಚಿರ-ಹಿಮಗಿರೇರ್ನಂದಿನೀ ಸ್ಕಂದಮಾತಾ
ವಂದ್ಯಾ ಗೀರ್ವಾಣ-ವೃಂದೈರ್ಹರ ಹರ-ದಯಿತೇ !ಸ್ವಾಂತ-ಸಂತಾಪಜಾತಂ .. 3..

ಹಿಂಸಾ-ದ್ವೇಷಾದಿ-ವೈರಂ ಕ್ಷಪಯತು ನಿಯತಂ ತೇಽನುಕಂಪಾ ಪ್ರಕಾಮಂ
ಭಕ್ತಿ-ಪ್ರೇಮ-ಪ್ರಸೂನಂ ಪ್ರವಿತರತು ಜನೇ ಸ್ವಸ್ತಿ-ಹಸ್ತೇ !ನಮಸ್ತೇ .

ಸೌಹಾರ್ದಂ ಹಾಸ್ಯ-ಮೋದಂ ಪ್ರದಿಶತು ಕರುಣಾ ಪಾವನೀ ತಾವಕೀನಾ
ಮಧ್ಯೇವಿಶ್ವಂ ಸುರಾಧ್ಯಂ ಪ್ರಸರತು ಸರಸಂ ಸಾಮ್ಮನಸ್ಯಂ ಪ್ರಶಸ್ಯಂ .. 4..

ಸೌಂದರ್ಯಾನಂದ-ಧಾತ್ರೀ ತ್ವಮಿಹ ಸುಮಹಿತಾ ವಂದನೀಯಾ ವದಾನ್ಯಾ
ಹೇ ಮಾತಃ !ಪ್ರಾರ್ಥನೇಯಂ ವಿನಯ-ಸಮುದಿತಾ ಪಾದ-ಪದ್ಮೇ ತ್ವದೀಯೇ .

ಸರ್ವಾನ್ ದೋಷಾನ್ ಕ್ಷಮಸ್ವ ಪ್ರಶಮಯ ಸದಯಂ ವೇದನಾ-ದೈನ್ಯ-ಭಾರಂ
ಬುದ್ಧಿರ್ವಿದ್ಯಾ ಸಮೃದ್ಧಿರ್ವಿಲಸತು ಸಬಲಂ ಸಾದರಂ ತೇ ಪ್ರಸಾದೈಃ .. 5..
ಇತಿ “ಸ್ವಸ್ತಿ-ಹಸ್ತೇ !ನಮಸ್ತೇ”ನಾಮ ದೇವೀಸ್ತೋತ್ರಂ ಸಂಪೂರ್ಣಂ .

– ರಚಯಿತಾ :ಡಾೆ ಹರೇಕೃಷ್ಣ-ಮೇಹೇರಃ

